
Ши ин йихъсумулхъа сакlалауйн китаб 
Сылейман пейгъамбарни гьакlее водун. Ин 
увгьуйбы аваалыйле гидгъыл гьаlшдилхъаме 
аазырыле гьеххани мизелхъа сакlалау. Сылейман 
Давуд пейгъамбарна Бат Шевайкена дих ворна. 
Сылейман пейгъамбар Израильна хебыръэсда 
паччагь ыхьа.

Ин манкъун увгьуйбы шале оlгейид йихъ-
албанаршди мизелхъа сакlалауна ва фыкыр вобна. 
Сакlалаункъус- йихъийкlле йихъсумул' Сылейманын 
увгьуйбы наlхудий къийхье, сайиб манкъуни 
увгьуйбышда кlораалла гьаагвас вуккыйкын. 
Ини хылени китабыква ши шос кlыл'на хьейиб 
йихъсумул' хъlадхъаlсда имкан гьааъа.



Сылейман пейгъамбар йишди эрайле оlгийл 
йицlыдъэсди асырее Израильна паччагь ыхьа. 
Мана Израильни паччагьна – Давуд пейгъамбарна 
дих ыхьа. Сылейман пейгъамбар Израильна некки 
кlорана аlкlел'нана инсан хьинне хъываацlы. Ини 
китабни цlеддийни одкlунее, шокlле ацlахьесын 
ненчейий Сылейманыс кlорана аlкlел воохье. 
Сылейман пейгъамбарна замаана Израильни 
инсанаршини меега некки югна замаана вухьа. 
Мана даlвъийбы дешда, кар гееднана замаана 
вухьа. Гыргынкъуле оlгийл манкъве Аллагьни 
дойилин некки карнан хав аляъа. Инсанар мани 
хаахъа Аллагьыс ыбааlдатбы гьаъасий кьурбанбы 
адляъас абайленбыний.

Сылеймане Аллагьыке джус 

кlорана аlкlел' гьоохъа

ылейман фиронука, Миссирни паччагьыка, 
гогьар эйхье. Манкъуна йиш гьейъы. Манкъвее 
мана Давудни Шагьареехъа¹ хъийкеека. Джун 
сарай, Раlббин хав, сайид Иерусалимни гьихъий-
аллан джабырбы алиъы чlавебхьес мее мана 
мааъар айху.

С

¹ Давудна Шагьар: Иерусалимни аваалыйни районений воб. 
Давудна Шагьар ва манчикlле, вудже Давуд паччагьее авхъува 
эйгье

Мани йигъбышилхъамее халкьын эрбышеехъа 
кьурбанбы адайли ыхьа. Раlббини дойил 
алиъыйн хав ыхьа деш. Сылеймане деккини 
кьаанунбышис аlмал гьау, манчикад джус Раlбб 
нимее ыккыйкыний гьагу. Манкъвеейид джука 
эрбышеехъа кьурбанбы ады гёххьан гьаъа ыхьа. 
Эрбышин хаlдын Гивеон эйгьени шагьареeний 
вод, кьурбан гювкlасди мее паччагь Сылейман 
махъа гьайкlан. Мана махъа арынкъаl, аазыр 
вукlул'ний кьурбан гёохьан гьаaъана. Мани 
хаlмде Гивеонул Раlбб Сылейманни никlеехъа 
ары.
Аллагье эйгьен:
 – Гьеххъе, гьиджойий вас ыккан, гьиджоне вас 
гьилес?

Сылеймане эйгьен:
 – Йигъни къулус, йизди деккис, Давудус, мана 
маlттыни йикlеква хъорхъура Йигъни йаlххъыlн 
аlлгьаalва, Гъу бадалдехьа, гьаммаше геед 
югвалбы гьаъу. Къийнийни йигъыл' тахтылхъа 
гюъарасда дих гьувуйка, Гъу манкъунимее 
бадалдехьай гьагу, хаlбна югвалла гьавъу. Йа 
Раlбб, йизда Аллагь, Гъу Йигъни къулуке йизда 
дек' Давудни джигеехъана паччагь гьаъу. Зы 
джегьил'ра вор, закlле ацlа деш гьаъасын-
гьидяъасын. Йигъна къул – йигъни миллетни 
йыlкьнее вор, Гъу къаlйхыlни, геед хаlдни, 
хъаlдхъы-алаlдхъы чlаlвдехьесди миллетни 
йыlкьнее. Йигъни къулус Йигъын миллет 
вукlлек' ыккеесда, югунчике писин джураъасда 
кlорана аlкlел' гьивле. Менни джурайл Йигъын 
хаlдын миллет шавуссе вукlлек ыккеес ахаlйее?

Ин Сылеймане гьиххъыйн Худавандайс кьабыл 
эйхьен. Аллагьее манкъукlле иняхуlд эйгье: 
«Гъу йигънимее хылийна ыlмыр, вар-девлет, 
душманаршин гьаптlый гьеххъы деш, манчини 
джигее хъодкуйн джураъас ахасда аlкlел' гьивхъу. 
Вас ыкканан, Зы гьаъасын. Зы вас гьаманимее 
кlорана аlкlел' гьивлес, гъу ихьесмее вак' акарана 
ыхьа деш, валер хъийгъа ваква амкьарна ихьес 
деш. Манчиле гьеххада, гъу заке гьидеххъыйн – 
вар-девлетыб, шоlгьратыд Зы вас гьилесынбы. 
Йигъни вахтал' гъу хьиннена паччагь ихьес 
деш, Йигъна дек' Давуд хьинне, Гъунар йизди 
йаlххъыlн гьоргьулее, Йизди кьаанунбышис 
кlыры гяххъы, чис сикlы гьаракат гьеъээ, Зы вас 
хылийна ыlмыр гьивлес».

Иняаъар Сылейман мугъур хъыхьа, ацlахьен ман 
някl ыхьай.

³ Гёххьан гьаъан кьурбанбы: ин кьурбанбы быкырда гёххьан 
гьаъа ыхьа, манчин гьидчуд къаледачче ыхьа деш.

⁴ Амин-аманын кьурбанбы: ин кьурбанбы гятlанкъаl, манчин 
адын джигабы гёххьан гьаъа ыхьа. Манса чуруд инсанарше 
одхьун.

² Худавандайква садванана кьутйе: Аллагьее ина кьут'йе 
гьееъэва Мыса пейгъамбарыкlле увгьу. Ман Аллагь джуни 
йыlкьнее вор эйгьен ишаратний вод. Сылейман пейгъамбарее 
Аллагьни дойилин хав аляъасмее мана  кьут'йе чадырений 
воохьена. Мани кьутйее къайебышди ооъад одкlунин 
Аллагьын гьоlкумбыний гьувадженбы.

Мана Иерусалимхъа сакlы, Худавандайква 
савданани къутйейни² оlгийл илёрзул', 
гёххьан гьаъан кьурбанбыйий³ аlмин-аманын 
кьурбанбы⁴ аляъа. Манчиле хъийгъа джуни 
гьихъий-алланбышис одхьун-илёдгъый гьели.



Сылеймане гьувуна аlкlеликвана 

кьарар

а йигъыл' кьоlйре гьаlкlени йаlххъыле 
гъадарувхьан заlийфабы абы паччагьни оlгее 

илёозаранбы. Манбышди санкъее эйгьен:
 – Ай йизда хааlрна! Ши гьайни хьунащейква 
са хаа aахва, мана хаананкъаl, зы ушах ухохуйн. 
Хьебыдъэсди йигъыл' манчиле хъийгъа 
манкъеейид ухохуйн. Ши саджигений воб, заква 
гьашуджар хааъар дешданий. Ши кьоlйиресабний 
воб. Хаlмде мани хьунащейна дих джес хабар 
девхьа никlеенанкъаl гьорчlун хъикlуна. Сура 
хаlмде мана оза хъийхьа аляратlана йизда дих, 
йигъна къуллухчий къалирхьуни гагьыл!

С

Маlнкъее гийхьена мана джени коксийсхъа, 
джена хъикlунамее гийхьена йизди коксийсхъа. 
Зы йизди духайс кар охьан гьаъас мичlер оза 
хъийхьайнкъаl, мана закlле хъикlу авайкы. 
Ачух хъыхьанкъаl зы манкъухъар сайир югра 
илеекына, манке закlле мана зы ухуна йизда дих 
дешорва ацlахьен.
Шени хьунащее эйгьен:
 – Деъэш! Ина учlуlрна – йизда дих, шена 
хъикlуна – йигъна!
Цlерринкъее оlдж алябатlа:
 – Деъэш! Шена хъикlуна – йигъна, учlуlрна – 
йизда!
Паччагьни оlгийл манбыше гьамаlхдун, 
гьыlдджатбы гьаъа вухьа.

Паччагье эйгьен:
 – Вушди саlнкъее эйгье вод: «Йизда дих 
учlуlрра, йигъна хъикlу, манисанкъее эйгье вод: 
«Деъэш! Йигъна дих хъикlу, йизда мее учlуlрра».
Манке паччагьее эйгьен:
 – Засхъа хинджал адле.
Паччагьысхъа хинджал адайлен.
Паччагьее амыр гьааъа:
 – Гядхе учlуlдын ушах кьоlни джигеехъа, 
са сура гьиле ини хьунащейс, мансад – шени 
хьунащейс. Учlуlрни духайни един йикl' гёйхьан 
джени ушахылхъа, маlнкъее паччагьыкlле 
эйгьен:
 – Ай йизда хааlрна! Хъиле манкъысхъа ушах 
учlуlдда! Садджу гимекlа мана!
Манисанкъее эйгьен:
 – Не зы, не гъу мана аляртlас деш. Гярхе мана!

Манке паччагьее кьарар гьоолена:
 – Учlуlдун ушах цlеррийни хьунащейсхъа 
хъиле. Гимекlа мана, мана манкъуна ед' ворна.
Паччагьее гьувуна кьарар къавхьу меега, 
гыргыни израил'бышда гьуlрмат манкъус гееб 
хъоохье. Хъодкуйн маlгькамабы гьеъэджен ва 
Аллагьее манкъус кlорана аlкlел гьуву.



Аlрабаршина Шевайна кралича 

Сылейманысхъа арейле

евайни краличайкlле Раlббике хъабыйни 
Сылейманни шоlгьратни гьаlкlее къайхьы, мана 
айрелена манкъуске дагъамын хъидгlынбы 
гьаъас. Мана геер хаlдни карваныка: 
гулйагъбышика, къызылика, гыранни 
экебышиква гяцlыйни девабышикайий джени 
хаlббанани инсанаршиква Иерусалимхъа 
Сылейманысхъа ары. Вукlлеени гыргыни карни 
гьаlкlее гаф гьавъу. Сылеймане манкъыlни 
гыргыни хъидгlынийбышис джуваб хъелен, 

Ш

паччагьыке джаваб хъелес даlхан маlхдун 
дагъамын хъидгlыний ыхьа деш. 
Шевайни краличайкlле Сылейманна кlорана 
аlкlелиб, вуджее аляуйн сарайид, суфрайлин 
одхьунийбыд, манкъуни кумагчершин хайбыд, 
нукараршин гьаракатбыд, манбыше аляъан 
тюлибыд, чахырчерыб, Раlббини хаахъа 
гёххьанас адыйн кьурбанбыд къаджуйнкъаl, 
манкъыlн нафас аххъаххъа.

Маlнкъее паччагьыкlле эйгьен:
 – Йишди олкlее йигъни кıорани аlкlел'ни 
гьаlкlее,ишбышди гьаlкlее эйгьенбы хъодкуда 
оохьуд. Ары йизди улеббышикlле къаджесмее, 
ини зы мани джуваббышилхъа иняммышехье 
дешдий. Закlле къаджуйнчини сурайнчини 
гьаlкlее зас йишон гьау дешод. Йигъна кlорана 
аlкlел', йигъна вар-девлет закlле къайхьынчиле 
гьеххаба вод. Бахтивароб йигъын инсанар! 
Бахтивароб йигъын кумагчер, ненбыйий 
гьаммаше йигъни оlгийл' илёозар, йигъна 
аlкlеликвана гаф къивийхье! Аллагьыс, 
йигъни Раlббис шукур вухьена, гъу ыккыйкын, 
Израил'ни тахтылхъа гюъар гьауйл алла. 
Раlббис гьаммаше Израил' вуккыйкынийл 
алла, аlдаlлатий хъобкувалла вухьедженва ваке 
паччагь гьаъу.

Маlнкъее паччагьыс пайис ёкьни тонуле гьеххан 
къизил, геед джурабышкан гул'йагъбы, сайид 
гыранын экебы ады ыхьа. Маlнкъее Сылейман 
паччагьыс адынмеен гул'йагъбы манкилхъамее 
шавааджад ады дешдий.



29

Сылейман паччагьее вуджее гьувуйнчиле 
гьеххадад, Шевайни краличайс гьиджойий 
ыккыйкын, хъидийкын гьелен. Манчиле хъийгъа 
мана джени инсанаршисхъа, джени оlлкайлхъа 
сийкlал.



Сылейман пейгъамбарын сабара 

кlоран увгьуйбы



33

Йишди китабни кьоlдъэсди джузеехъа ши 
Сылейман идаагын сабара увгьуйбы саъу. 
Сылейман пейгъамбарын кlоран увгьуйбынан 
китаб, Аллагьни мукьаддас китаббышин са 
водун. Манчее ыlмрени гьаlкlее хаlдда кар одкlун, 
масалан, хизанни, вар-девлетни, ушахар хъобкуба 
хаlр хъавъуйни гьаlкlее. Мани китабейна цlеббийна 
кьомана фыкыр – кlорана аlкlел', гьикмат 
вобна. Манаб Аллагьна воб. Дюнйе ийхьананкъаl 
Манкъвее кlорани аlкlеликва идхьын, гьамахуlбуб 
мана гыргыни карейхъа ивийширна. Дюнйейлин 
гыргын кар манчини кьаанунбышис сикlы вод. 
Инсанаршее хъодкуйн гьаракат гьаъанкъаl, 
хъобкуна ыlмыр вуккейканкъаl, ман манбыше 
кlорани аlкlеликва гьаракат гьаъава, Аллагьни 
йаlххъыlн алгьааlва эйгьен водун.

  Гьикмаlт

Гьикматылхъа гьирхьыл'на,
 Кlорана аlкlел' авайкына инсан нимее бахтиварий!
Манчикен хайир нукlрайле геед вод,
 Ин къазандж маlттыни къызилиле кьийматыква вод.
Мана гыргыни екебишелеб гыранба воб,
 Манчиква вас ыкканан ненджад кар са аххъас дехье.
Манчини сагъни хылен хылийна ымыр,
 Джони хыленыд вар-девлетий шоlгьрат гьеле ыхьа.
Манчин йаlххъбы кьабылеедахьенбы вод,
 Гыргын йаlхъбы амин-аманынбы⁵ вод.
Атиркьынинбышдиме мана ыlмрена йив вобна,
 Манчике итlумба атlибкьынинбы нимее бахтиварар!
Раlббее дюнйе гьикматыква идхьын, 
 Кlорани аlкlеликва хаlйбы гьау,
Ацlааликва кlораал'бышенче хьян алгъавгьу, 
 Хаlйбышенче чий гюъараъу.

⁵ Амин-аманынбы: йихъсумул ин джуваб «нубагъынбы» вод.

  Иш

Сиркайн силибышик', кумайн улеббышик' гьаъан,
 Танбалее иш гьооленкъук' гьаъа.
   ⟐
Яц дешданкъаl, арых маlттыба воохье,
 Югун къыкыд яцбышди такьатынхье гьелен.
   ⟐
Танбале эзанкъаl эзу деш,
 Саъанкъаlд авайкы деш.
   ⟐
Танбални экыненче
 Къанмазни тlымыллыгъенче илгъечlу.
Къаджуйн гыргын зазаанод алятlу,
 Магъаанод аххъы, джабырбыд гьыгъаlдкырод.
Манчиха иляакы фыкыр обхьун,
 Манчике ыlбрат алятlу:
Сыкlыл'ра хъорку, мырг гьеъээ,
 Къел'-хыл' гьодку къалирхьвее,
Касибийвалла сойгъунчий хьинне,   
 Аlгьтияджыб къулдур хьинне 
Саянгаба оохъа гьобгьур аблес.

 Джуваббыд

Нахуlд хъадый увгьуйнчин чlикlайн хьинне 
къацlайкlван,
 Кlорани аlкlеликва увгьийнчиныд юг хъаъа.
   ⟐
Гlал сауна геер ахвас,
 Сидиъына экlра гьакьварас.
   ⟐
Джигал' увгьуйн джуваб,
 Нукlрайни къабыл'ни къизилени эчершик акар.
   ⟐
Нахуlдий осаке цlа эйхье,
 Къийбатнанкъукеб къалмакъал воохье.
   ⟐
Тlапlанеедын итв хьинне уфтанна йишо,
 Джанас югба, рыгьыlс иттуба.
   ⟐
Къуваlнана миз ыlмрена йив вобна,
 Гьорал'нанчиныд йикl' гьакьвараъан.



40 Гьамбазийвалла

Сачlувкый дешда хъитибкlынна хуlва,
 Сачlувкыйнани одхьун-илёдгъуйле иттуба воб.
   ⟐
Гьамбаз ыккананкъвее хъаlл 
йикlеливхьанааъана,
 Йикlел' хъаваляаъананкъвее гьамбаз агвал'  
 гьаъана.
   ⟐
Гьамбазыс гьаммаше ыккыйканна,
 Чоджур дагъамни йигъыс ийхьанна.



41   ⟐
Гьамбазын йикl' аликьалыъий,
 Душманни геедни уббабышиле югда водун.
   ⟐
Хыл' гьидёолени дагъамни йигъыл'
 Хъыlчийни силийкий кlаани къелик' акар.
   ⟐
Душман мыссырахьее охьанасын гьеле,
 Хьян ыкканхьее илёгъасын гьеле.
Махуlд гъу манкъус наш хъаъа, 
 Йигъна югваллаб Раlббее савкlалаъас.

  Сабыр

Хъаlл авхъас дахаlна инсан,
 Джабырбы гьыгъаlдкырни шакарык' акар.
   ⟐
Гуджнанкъуле сабырнана югра,
 Шагьарбы алятlанкъулер вудже вудж  
 аххъас аlхана югра.
   ⟐
Хъаlлнанкъвее къалмакъал гьааъа,
 Сабырнанкъвее чlаlв гьаъа.
   ⟐
Бачlаlрее хъаlл зараба гьаагва,
 Аlкlеликанкъун рыlгь цимис хъехьен деш.
   ⟐
Паччагьнаб фыкыр сабырнанкъвее бадал 
гьааъана, 
 Иттуни мизен баркlуб къуваlна хъааъана.

 Вар-девлет

Вар-девлетылхъа умудебхьайнбы кlёочесынбы,
 Хъобкунбыб тlет-тlеле къавгьуйни йиваршик' акараба  
 вухьес.
   ⟐
Гьуlрмат нукlрайлейий-къизилиле гееб вуккыйкне,
 Югун доюд хаlдни вар-девлетыле геед ыккыйкне.
Карнанайий кар дешда сана-санкъук' акар –
 Кьоlйурсанар Раlббее ибхьын.
   ⟐
Хаlдда кар гьаъасва гъуджар гъу гимекlа.
 Аlкlеликва ихье, мани фыкреле илгъечlе.
Вар-девлет ул' гябхьассе дешхьесын.
 Кьаджир хьинне хылибы аахъы хаlйбышейхъа алихасын.
   ⟐
Карнанбышикlле гьамаlхуд къедже,
 Мыца джон кар ахтыни баругбышиква алявъуна 
къаланийхан.
   ⟐
Кар кlыл'дананкъухъад гуджуб кlыл'бава гимеще.
 Касибрава диван аххъахъанкъаl, къимеще.
Раlбб аликкас манбышил алла,
 Манбы гёотуйнбы, манбышин карбы къайишуйнбы, 
Раlббее ыlмреке гьааъас.

  Хизан

Мугьуlббатыква хьынакын ала одхьуний,
 Хъаlлыква богъайн чуру одхьунуйле югда
   ⟐
Югна хьунаще адамийн тадж водун,
 Тессер гьаъанар вукlарни баркlук' акар:
   ⟐
Хавый вар-девлет деккина мирас вобна.
 Аlкlеликвана хьунащер Раlббикена.
   ⟐
Сичlейкани хьунащейква са хаа ахвассе,
 Дахайни вуттул' ахвее югда эйхье.
   ⟐
Цимисна чодж – алябтlас дёохьани къалайк акар,
 Алдабхьынийбыд – аккани рызайк.
   ⟐
Цlеббаджаб ушахыкlле хъобкуна йаlхъ гьаагве,
 Кьаlсвалейир мана манчиле сакlалас деш.



Некки кlорани аlкlеликвана инсан

